
Inuussutissarsiutiginagu aalisarsinnaaneq piniarsinnaanerlu aatsaat ukiut pingasut 

Kalaallit Nunaanni najugaqareersimagaanni pisinnaatitaaffinngornissaa siunertaralugu 

Naalakkersuisut UKA14-mut Aalisarneq pillugu inatsisartut inatsisaat nr. 18, 31. 

oktober 1996-imeersup kiisalu Piniarneq aallaaniarnerlu pillugit Inatsisartut inatsisaat 

nr. 12, 29. oktober 1999-imeersup allanngortinnissaannut siunnersuusioqqullugit 

peqquneqarnissaannik Inatsisartut aalajangiiffigisassaattut siunnersuut.       

(Inatsisartunut ilaasortaq Lars Mathæussen, Siumut) 

 

Partii Inuit maluginiarparput inatsisartunut ilaasortaq Lars Mathiussen-p 2013 ukiakkut 

ataatsimiinnissamut peqatingaluta oqaluuserisassanngortissimasarput kingumut qaqilermagu, 

tamannalu nuannaarutingaarput. 

Partii Inuit naalakkersuisut innersuussutaanni maluginiarparput aalisarsinnaanermut 

tunngasortaa maanna periarfissaareersoq allanngortinneqassanngittoq 

innersuussutigimmassuk. 

Tamanna isumaqarpoq qanorsuarluunniit qaleralittoqarsinnaasoq, suluppaagartoqarsinnaasoq 

saarullittoqarsinnaasoq ammassaat, uukkat, qeeqqat, nataarnat, eqaluit, nipisaat, tupissutit 

aalisarneqarsinnaasorpassuillu allat tamaasa ilanngullugit avalalaaginnarluni 

aalliinnartoqarsinnaassasoq.  

Tamanna nalilersorlugulu eqqarsaatigeqqinneqartariaqarpoq. 

Taamaattoq nuannaarutingaarput nunani allani misilittakkat aammalu aalajangersakkat 

misissuivigilluaqqissaarneqarnissaannik naalakkersuisuniit sulerusussuseqartoqarnera.  

Ilisimavarput nunani allani sissamiluunniit aalisarsinnaatitaanermut akuersissummik 

piumasaqaateqaqqaartoqartarmat, tamanna nunap pisuussutaanik allatuulli atuinermut 

attuumassuteqarmat. Taamatut aaqqissuussineq namminerisamik nunap aalisartuinik  

illersuineruvoq aammalu pissusissamisoortumik aningaasarsiorneq eqqarsaatingalugu 

aalajangersagaqarnerulluni. 

Taamaattumik nunatsinni piniartunut aammalu sinerissap qanittuani aalisartunut 

aalisartuaqqanillu taaneqartartut inuussutissarsiornerannut isumalerujussuuvoq 

pingaaruteqartorujussuullunilu. 

 Erseqqissaatigassavarpullu nuna inuuffigisarput isorartoorujussuummat pissutsillu 

naapertuuttumik aaqqissuussiffigineqassappata tamanna sukumiilluinnartumik sumiiffinnut 

naleqqunnerpaamik aaqqissuussiffigineqartariaqartoq Partii Inuit isumaqaratta. Matumani 

nunap inuii nanaqartullu eqqorneqannginnissaat pingaaruteqarmat. 

Taamatut sukaterisariaqarneq upalugaarsarfigisariaqarparput ilisimalereeratsigumi 

pingaartumik aatsitassarsiorniarlutik inuppasuit tikerartalersussaasut. 

Taamatut oqaaseqarluta immami nunamilu piniakkanik aalajangersaaneq ataqqinartumik 

aaqqissuussaanissaa kissaatingalugu naalakkersuinikkut ersarissumik 

sinaakkusiisoqarumaartoq neriuutingaarput. 


